
Høvuðsstuðul hjá føroysku 
ítróttafólkunum í Gotlandi

#VINNAFYRIFØROYAR      #FLÚGVAFYRIFØROYAR

Oyggjaleikirnir eru av á 
hesum sinni. Føroyingar 
hava aldrin áður vunnið 
so nógv heiðursmerki á 
einum oyggjaleikum, sum 
á oyggjaleikunum í Got­
landi hesaferð.

Føroyar hava vunnið 
30 gull, 27 silvur og 30 
bronsuheiðursmerki, sum 
er tað mesta nakrantíð.

Umframt øll heiðurs­
merkini fingu Føroyar 

handað eitt Fair Play 
steyp. Seks av tólv oyggj­
um nomineraðu Føroyar 
til Fair Play virðisløn­
ina fyri at vísa góðan 
ítróttaranda, og fyri at 
skapa ein góðan stemn­
ing. 

Umframt Fair Play 
steypið fekk ÍSF eisini 
eina champagnefløsku í 
"Games street" í miðbýn­
um í Visby.

OYGGJALEIKIR

Formaðurin í 
Svimjisambandi 
Føroya, Rókur í 
Jákupsstovu, var 
sum vera man 
sera væl nøgdur 
við úrslitini á 
Oyggjaleikunum 
í Gotlandi

Terji Nielsen

Tað var ein væl nøgdur for­
maður í Svimjisambandi 
Føroya, sum Sosialurin fekk 
fatur á í Solbergabadet í Vis­
by í Gotlandi beint eftir, at 
seinasta kappingin á oyggja­
leikunum var svomin hós­
kvøldið.

Helvtina meira 
gull enn seinast
Svimjisambandið hevði sett 
sær sum mál, at man skuldi 
vinna 10 gull í Gotlandi, sum 
var tað sama, sum man vann 
á Jersey fyri tveimum árum 
síðani. Munurin var tó tann, 
at á Jersey var ein ávísur 
Pál Joensen við í hópinum, 
og hann stóð einsamallur 
fyri fimm av teimum 10 gull 
heiðursmerkjunum, ið svimj­
ingin vann á Jersey.

Vit eru ótrúliga væl nøgd 
við hesar leikirnar. Vit hava 
vunnið 15 gull, sum er helvt­
ina meiri, enn vit vunnu 
seinast, og tað er ekstremt 
gott sæð við okkara brillum, 
segði Rókur í Jákupsstovu 
eftir kappingina.

Hann vísti á, at hetta 
svimjilandsliðið onkurs­
vegna kann síggjast sum 
næsta ættarlið eftir Pál Joen­
sen, sum jú hevur sett sín 
stóra dám á føroyska svimj­
ing í rættiliga nógv ár.

- Tey hava prógvað seg 

sjálvi sum svimjarar, og man 
kann faktisk gott siga, at tey 
eru komin úr skugganum av 
honum. Tey hava prógvað 
seg sum lið. Pál hevur havt 
ótrúliga stóran týdning sum 
kapteinur á liðnum og sum 
undangongumaður, men 
tey hava eisini fingið tað at 
fungera uttan hann, og tey 
hava staðið saman sum eitt 
lið, segði formaðurin í Svimji­
sambandinum.

Rókur í Jákupsstovu vísti 
eisini á, at teir flestu svimjar­
arnir ikki høvdu svomið sínar 
bestu tíðir í Gotlandi, men at 
tey ístaðin høvdu kempað seg 
gjøgnum fýra harðar dagar.

Tey hava veruliga stríðst, 
og vit hava vunnið tilsamans 
35 heiðursmerkir, sum eru 
býtt yvir øgiliga nógvar 
ymiskar svimjarar. Nógvir 
ymiskir svimjarar hava 
vunnið gull, og rættiliga 
nógv onnur hava eisini 
vunnið onnur heiðursmerkir. 
Samstundis hava vit havt 
fleiri kappingar, har vit hava 
vunnið meiri enn tað eina 

heiðursmerki. Segði Rókur í 
Jákupsstovu.

Formaðurin helt somu­
leiðis, at tað var hugaligt 
seinasta kappingarkvøldið, 
at Føroya Løgmaður, Aksel V. 
Johannesen, slapp at handa 
heiðursmerkir í trimum 
ymiskum kappingum, og 
júst í hesum trimum kapp­
ingunum vóru tað føroying­
ar, ið stóðu ovast á sigurs­
skamlinum.

- So hetta hevur ein jalig 
uppliving fyri okkum á nógv­
um økjum. Men tað skal 
sigast, at skráin lá eisini væl 
til okkum. Men sum Svimji­
samband sita vit eftir við tí 
kenslu, at tað kundi ging­
ið betur, og tað er altíð ein 
góð kensla, tá ið úrslitini 
samstundis eru so mikið góð, 
segði Rókur í Jákupsstovu.

Føroyingar 
vunnu serligt 
Fair Play steyp

ÍSF-forsetin, Elin H. Joensen, saman við formanninum 
í Oyggjaleikasambandinum, Jørgen Petterson.
Mynd: Hilmar Jan Hansen

SVIMJIFORMAÐURIN 
VAR VÆL NØGDUR

Føroysku svimjararnir vunnu heili 15 kappingar í Gotlandi
Mynd: Ísak Laksafoss

Føroysku áskoðararnir vóru ógvuliga sjónligir í 
Solbergabadet allar dagarnar á leikunum
Mynd: Ísak Laksafoss


